KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 98

L-Erbgħa, 10 ta’ Novembru, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:03 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Jonathan Attard; l-Onor. Clayton Bartolo, Ministru għat-Turiżmu u l-Protezzjoni tal-Konsumatur; l-Onor. Glenn Bedingfield;  l-Onor. Alex Muscat, Segretarju Parlamentari għaċ-Ċittadinanza u l-Komunitajiet, u l-Onor. Ryan Callus (sostitut tal-Onor. Chris Said), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 97, li saret fit-3 ta’ Novembru 2021, ġew konfermati.

KORRISPONDENZA

Email datata 6 ta’ Novembru 2021 mibgħuta mis-Sur Raymond Fenech għan-nom ta’ ElectroGas Malta Limited u GEM Holdings Limited, bi spjega dwar id-dokumenti mitluba mill-Kumitat. (Dok. 211)

Kopja redatta tal-minuti tal-laqgħat tal-bord tad-diretturi ta’ GEM Holdings Ltd li saru bejn l-20 ta’ Diċembru 2013 u l-14 ta’ Lulju 2016. (Dok. 212) 

Dwar il-kopji tal-minuti redatti mibgħuta mis-Sur Fenech, iċ-Chairman qal li filwaqt li japrezza li fil-minuti jista’ jkun hemm ċerti aspetti li jmorru ‘il hinn mill-mansjoni tal-Kumitat, biex il-Kumitat ikun jista’ jagħmel xogħlu kellu dritt jitlob għall-informazzjoni li fil-fatt talab għaliha. 

Għaldaqstant is-Sur Raymond Fenech intalab jidħol fil-Kamra tal-Kumitat sabiex jagħti spjegazzjoni ta’ dak li kien ġie ppreżentat lill-Kumitat.

Fis-2:08 p.m. is-Sur Raymond Fenech daħal fil-Kamra tal-Kumitat, u wara diskussjoni qasira l-Kumitat qabel li biex tiġi żblukkata s-sitwazzjoni li żviluppat, u ċjoè jekk il-minuti kellhomx jiġu ppreżentati b’mod mhux iċċensurat, il-Kumitat kellu jitlob li jissejjaħ Dr Michael Grech, is-segretarju ta’ GEM Holdings Ltd, u fil-format li l-Kumitat ikun jidhirlu li għandu jiltaqa’ miegħu, iduru l-minuti flimkien.

Għar-rigward tal-minuti ta’ ElectroGas il-Kumitat qabel li peress li l-bord tad-diretturi kien iltaqa’ biss ftit tal-jiem qabel kien qed jaċċetta li l-minuti ma ġewx ippreżentati però kien qed jesiġi li dawn jiġu ppreżentati fl-iqsar żmien possibbli.

Is-Sur Raymond Fenech qal li kien qed jispera li sa nhar it-Tnejn 15 ta’ Novembru 2021 ikun qiegħed f’pożizzjoni li jgħaddi dawn id-dokumenti lill-Kumitat.

Fis-2:19 p.m. is-Sur Raymond Fenech ħareġ mill-Kamra tal-Kumitat.


KONTINWAZZJONI TAL-EŻAMI TAR-RAPPORT TAL-AWDITUR ĠENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Qabel ma ġie msejjaħ l-Onor. Konrad Mizzi fil-Kamra, iċ-Chairman ippropona li l-Kumitat jaqbel li jesiġi li matul din il-laqgħa l-Onor. Mizzi kellu jispiċċa jagħti l-preżentazzjoni orali tiegħu sabiex imbagħad kull Membru tal-Kumitat ikun jista’ jagħmel il-mistoqsijiet.

L-Onor. Glenn Bedingfield qal li aktar ma tintemm malajr il-preżentazzjoni tal-Onor. Mizzi aktar il-Membri jkunu jistgħu jibdew jagħmlu l-mistoqsijiet li għandhom jagħmlu, però ma qabilx li kellu jiġi mpost limitu.

PERMESS LILL‑MEDIA

Il‑membri tal-media li kienu preżenti ngħataw permess sabiex jidħlu jieħdu filmati u ritratti għal ftit minuti.  

Il-Kumitat irriżuma mit-3 ta’ Novembru 2021 id-diskussjoni dwar dan ir-rapport.

Fis-2:23 p.m. l-Onor. Konrad Mizzi, akkumpanjat mill-Avukat Jean Paul Sammut u l-Avukat Carol Peralta bħala l-assistenti legali tiegħu, daħal fil-Kamra tal-Kumitat u kompla bil-preżentazzjoni orali li kien beda fil-laqgħa preċedenti.

Fuq talba tal-avukati tal-Onor. Konrad Mizzi l-Kumitat ġie sospiż fit-3:19 p.m. u rriżuma fit-3:24 p.m.

Fl-4:16 p.m. id-diskussjoni dwar dan ir-rapport kienet interrotta u baqgħet aġġornata.

Fl-4:17 p.m. iċ-Chairman aġġorna l-Kumitat għal nhar l-Erbgħa, 17 ta’ Novembru 2021, fis-2:00 p.m.

